
Бул макалада «Каныбек» романынын негизги сюжети 

башкы каарман Каныбектин айланасында ѳнүгѳ турган-

дыгы; башка образдар да Каныбек менен бирдикте, карым-

катышта талданып, мугалим Каныбектин образына тал-

доо жүргүзүүдѳ тѳмѳнкүдѳй маселелерге кѳңүл бура тур-

гандыгы айкындалган. Автордун башкы каарманды сүрѳт-

тѳѳдѳ кандай кѳркѳм сѳз каражаттарын колдонгондугуна; 

автордун жазуу стилине; анын образынын эволюциялык 

ѳсүп-ѳнүгүүсүнѳ; айлана чѳйрѳсүндѳгү каармандардын 

таасири аны канчалык деңгээлде ѳзгѳртѳ алгандыгына; 

анын элге, бийлик ѳкүлдѳрүнѳ, коомдук түзүлүшкѳ кандай 

мамиле кылгандыгына; ага тиешелүү оң, терс сапаттар-

дын окуучуларга тийгизген таанытуучулук жана тарбия-

лык маанисине токтолуусу, автордун позициясын ачып бе-

рүүгѳ, чыгарманын баалуулугуна бир аз болсо дагы окуучу-

ларды ѳз кѳз караштарын калыптандырууга үйрѳтѳ тур-

гандыгы кѳрсѳтүлгѳн. Талдоодогу педагогикалык максат-

ты ишке ашырууда мугалимдин лекция - аңгемеси менен 

кѳркѳм окуп комментариялоо, каарманга мүнѳздѳмѳ түзүү, 

салыштыруу ыкмалары колдонулуп, чыгарманын компози-

циялык түзүлүшү системалуу талданган. 

Негизги сѳздѳр: эволюциялык ѳнүгүү, фольклоризм, 

сюжет, композиция, комментарий, образ, факт, романдын 

домантасы, эксперимент. 

В статье рассматривается основной сюжет романа 

«Каныбек», в котором разворачиваются события вокруг 

главного героя романа Каныбека. Представлен подробный 

анализ героев во взаимосвязи с главным героем Каныбеком. 

Статья рассматривает нижеперечисленные задачи, пос-

тавленные перед преподавателем в процессе анализа глав-

ного героя романа: использование стилистических приемов 

и средств, для описания главного героя романа; описание 

писательского стиля автора; эволюционное развитие ге-

роя и влияние других героев романа на становление, и фор-

мирование главного героя; отношение главного героя к 

своему народу, представителям власти и общественное 

строение; акцентирование на положительных и отрица-

тельных качествах главного героя в познавательных и вос-

питательных целях, которые могут способствовать фор-

мированию умения дать объективную оценку ценности 

произведения и раскрытию позиции автора произведения. 

Для выполнения педагогической задачи в процессе анализа, 

представлен системный анализ композиционной структу-

ры произведения посредством лекции-рассказа и вырази-

тельного чтения с комментариями и составления описа-

тельной характеристики главного героя, а также исполь-

зования сравнительного метода анализа.  

Ключевые слова: эволюционное развитие, фолькло-

ризм, сюжет, композиция, комментарий, образ, факт, до-

манта романа, эксперимент. 

The article discusses the main plot of the novel "Kanybek", 

in which events unfold around the main character of the novel 

Kanybek. A detailed analysis of the heroes in relation to the 

main character Kanybek is presented as well. The article 

considers the following tasks set for the teacher in the process 

of analysing the main character of the novel: the use of stylistic 

techniques and means to describe the protagonist of the novel; 

description of the author’s writing style; the evolutionary deve-

lopment of the main character and the influence of other 

characters of the novel on the formation of the main character; 

the attitude of the main character of a novel towards his people, 

representatives of authorities and rulers, and social structure; 

emphasis on the positive and negative qualities of the protago-

nist for cognitive and educational purposes, which can contri-

bute to the formation of the ability of learners to give an objec-

tive assessment of the literature value of the work and the 

disclosure of the position of the author’s intentions. To fulfil the 

pedagogical task in the analysis process, a systematic analysis 

of the compositional structure of the work is presented on the 

basis of a comparative analysis, and by giving descriptive cha-

racteristics of the main character through a lecture-story-telling 

and expressive reading with comments. 

Key words: evolutionary development, folklore, plot, com-

position, comment, image, fact, domanta of the novel, experi-

ment. 

«Каныбек» романынын негизги сюжети башкы 

каарман Каныбектин айланасында ѳнүгѳт. Башка об-

раздар да Каныбек менен бирдикте, карым-катышта 

талданат. Мугалим Каныбектин образына талдоо 

жүргүзүүдѳ тѳмѳнкүдѳй маселелерге кѳңүл бѳлүш ке-

рек: Автордун башкы каарманды сүрѳттѳѳдѳ кандай 

кѳркѳм сѳз каражаттарын колдонгондугуна; автордун 

жазуу стилине; анын образынын эволюциялык ѳсүп-

ѳнүгүүсүнѳ; айлана чѳйрѳсүндѳгү каармандардын 

таасири аны канчалык деңгээлде ѳзгѳртѳ алгандыгы-

на; анын элге, бийлик ѳкүлдѳрүнѳ, коомдук түзүлүш-

кѳ кандай мамиле кылгандыгына; ага тиешелүү оң, 

терс сапаттардын окуучуларга тийгизген таанытуучу-

лук жана тарбиялык маанисине токтолуусу, автордун 

позициясын ачып берүүгѳ, чыгарманын баалуулугуна 

бир аз болсо дагы окуучуларды ѳз кѳз караштарын 

калыптандырууга үйрѳтѳт. Талдоодогу педагогикал-

ык максатты ишке ашырууда мугалимдин лекция – 

аңгемеси менен кѳркѳм окуп комментариялоо, каар-

манга мүнѳздѳмѳ түзүү, салыштыруу ыкмалары кол-

донулат. 

Романдын сюжети башкы каарман Каныбектин 

айланасында ѳнүгѳт дедик. Жазуучу Сансыздын кырк 

жашында кѳргѳн жалгызы Каныбек менен окуучулар-

ды автор романдын экспозициясында «…..кызыл 

чырай нур жүздүү, кырдач мурун кара каш, кара кѳз 

кичинекей жаш Каныбек таягына сүйѳнүп, бийик 

асканын башында атасы Сансыздан үйрѳнгѳн ырын 

ырдап турат» - деп тааныштырат. Келтирилген үзүн-

дүдѳ ыманы ысык, тирикарак жаш ѳспүрүмдүн элеси 

кѳз алдыбызга келет. Автор мында Каныбекти кан-

дайдыр бир деңгээлде атайын сыпаттап кѳрсѳткѳндѳй 

элес берет. Анын таякты сүйѳнүшүнѳн койчунун ба-

ласы экендигинен кабар берет. Каныбектин коомдогу 

карама-каршылыкты анча түшүнѳ элек баёо сезимин 

тѳмѳнкү үзүндүдѳн ачык кѳрѳбүз:…. «А менин атама 

бир кѳрпѳнү бекер берип же акчасын кечип койсо эм-

не болот? Эгер Атабек акымы кечпейм десе, кечип 

кой деп Түлкүбек эмне үчүн Атабекке айтып кой-

бойт? Биз анын бүлѳсү, ал биздин бек эмеспи?..» 

«– Шамырбектин ашында кишиден байге саюуга 

толук акыбыз бар, - деди тиги капшытта отурган би-

рѳѳ. Каныбек бул сѳздѳрдү укканда чочуп кетти. «Ки-

шиден байге сайса ата-энең үчѳѳңүн шоруң, малдан 

байге сайса мендейлердин – элдин шору» - деп, кечин-

де Карыптын айткан сѳзүнѳн улам, атасы Сансыз то-

гуз жашарында байгеге сайылып келгени эсине түшѳ 

калды. «Бул жер тозок, бейиш Алайда» деп ойлоно 

Каныбек Алай тарапты карады»… 

Андыктан, тексттен окуучуларга коомдогу адам-

дардын теңсиздигин, зулумдардын буюм сыяктуу 

адамдарды да байгеге сайып, ѳз кызыкчылыктары 

үчүн жашашкандыктарын кеңири баяндоо керек. 

Анын ою боюнча бийлик бардык жерде бирдей үстѳм-

дүк кыла тургандыгын али түшүнѳ элек. Ал Сансыз-

дын айтканынан улам дайыма «бейиштин оту» болгон 

Алай тарапка барууну кѳздѳйт. Бул жерден «Мугалим 

каармандын образын ачып берүүнүн эң негизги кура-

лы катары кызмат аткарыш керек. Ал баарынан мурда 

билимдүү, мүмкүн болсо, бардык нерсени кѳбүрѳѳк 

билген, кандайдыр бир белгилүү даражада энцикло-

педист болууга тийиш. Себеби, кѳркѳм адабият адам-

дын ар кандай кѳңүл жайы жѳнүндѳгү маселелерди 

козгойт» [1,9] эмеспи. Фольклордун айрым бир эле-

менттери Каныбектин образында сакталып калганды-

гы тууралуу адабиятчылар айтышкан [2, 330]. М: Ка-

ныбектин чоор тартып бара жатканын кѳргѳн Жума: 

бул Каныбек аттуу бейтааныш баланын ким экенин 

ким айтат? Балким, бул бала эч теңдеши жок ѳнѳрпоз 

болуп эл мактанып жомок кылар! А балким бул бала-

нын алдын кор, аркасын жар тороп турган чыгар..». 

Эпостук чыгармаларда да каармандар жѳнүндѳ ал-

дын-ала ушундай божомолдор айтылган. Сансыздын 

ѳлүмү тууралуу «Кайгы-зарын толкутту» деген бѳ-

лүмдү окуучуларга окутуу керек. Атасынын ѳлүмү 

ага бир топ шыкак берип, зулумдардан жакшылык 

күтпѳй эркиндикке чыгуунун бир гана жолу качуу 

экендигин түшүнѳт. «Балалуу аркар дабасы» бѳлү-

мүндѳ эне менен баланын түн жамынып качып чыгы-

шын сүрѳттѳйт. Эркиндикке чыгууга ал заманда Ка-

ныбек менен Ажарга жол жок. Кыргыз адабиятында 

Ажар менен Каныбектин качуусуна байланышкан 

айрым кѳркѳм деталдардын (Ажардын жолдон тайып 

кетип, жалпак таштын үстүндѳ таштын уурчугун 

кармап бир топко чейин асылып калышы мүмкүн эмес 

эле. Карышкырлардын курчоосунан Жолойдун жар-

дамы менен аман калуусу) реалдуу чагылдырылбай 

калгандыгы тууралуу бир канча пикирлер бар [3, 39]. 

Бул тууралуу К.Асаналиевдин пикири [4, 12] да жѳн-

дүү. «Романдын кѳркѳм домантасы – адамдын мүнѳ-

зүн сүрѳттѳѳдѳгү бир пландуулук-ѳзүнүн генезиси 

боюнча фольклордук поэтика менен байланышканын, 

бала Каныбектин ары акылдуу, баатыр, күрѳшчүл, 

жайы келсе ѳнѳрпоз адам болору күн мурунтан эле 

билинип турары, душманга биринчи жолу каршылык 

кѳрсѳтүп, энеси экѳѳ качып чыкканда, карышкырлар-

дын камоосунан аларды мергенчи Жолой куткарып 

калышы сюжеттик эпизод катарында романдын кѳр-

кѳмдүк системасында бѳтѳнчѳ милдет аткарып, бул 

жѳн эле кызыктуу эпизод эмес, мында Жолой Алтын 

кѳкүл Раушан жѳнүндѳгү эч кимге айтпаган сырын 

мына ушул качып бараткан аял менен жаш балага 

бекеринен айтпаганын, Жолой бул кечеги Каныбек 

эми анын ишин Каныбек улантарын аныктайт». «Жо-

лой менен Алтын кѳкүл Раушан» бѳлүмүнѳ окуучу-

лардын бирѳѳнѳ ѳтѳ кыска комментарийлетсе болот. 

Текстти класста окуу иши менен комментарийлѳѳ 

жумушу ѳтѳ тыгыз байланышта. Тексттеги ачык эмес 

сѳздѳр кѳп учурларда окугандарын окуучулардын 

терең түшүнүүлѳрүнѳ тоскоолдук кылат. Ошондук-

тан, комментариялап окуу ишинин ролу ѳтѳ жогору. 

Түшүнүксүз сѳздѳрдү түшүндүрүүдѳ окуучулардын 

турмуштук байкоолорун пайдалануу жѳндүү. 

Каныбек Зуннахун бекке баш оту менен малай 

болду. Бул жерден ал Супахандын, Түлкүбектин, Зун-

нахундун адам чыдагыс мамилелерин түшүнүп, кый-

ынчылыктын баарына чыдап, тагдырдын тайкылы-

гына наалат айтып, кайраттуу адам болууга аракет-

тенет. «Сырдашканда» деген бѳлүмдѳ Каныбек менен 

Анархандын бири-бирине болгон жылуу мамилеле-

рин Зуннахун бек билип калып, аны ѳлтүрмѳк болуп, 

ѳз кѳрүн ѳзүнѳ каздыртат. Мугалим ошол эпизодду 

чагылдырган окуяны окуучуларга жаздырып, ал бо-

юнча окуучулардын ой-пикирин айттыруу керек. – 

Аттардын чѳбүн оңдоп коюп, тетиги арыктын чети-

нен бир чуңкур каз. Чуңкурдун туурасы жарым кез, 

бийиктиги эки кез; узундугу эки жарым кез болсун, – 

деп, Зуннахун дагы жылмайып койду. – Макул, - деп, 

Каныбек аттарды кѳздѳй басты. Бирок, чуңкурду эмне 

үчүн каздырганы жаткандыгын сураган жок. – Жүр 

казган жериңди кѳрсѳт, - деди Зуннахун. Каныбек 

буйдалып же ойлонуп турбады. Тез-тез басып барып 

казган аңдын кырына тура калып: – Карачы бек! Жак-

шы каздым. Элдин тепсѳѳрүнү эски арыктын угу бол-

босо, мен жатууга жакшы жай болду, – деп, жалындуу 

кѳзүн жалжылдатып Зуннахунга тигилип тура калды. 

Зуннахун Каныбектин кайраттуулугуна, ѳлүмдѳн 

коркпогон жүрѳктүүлүгүнѳ, бала да болсо, ашкан баа-

тырча сүйлѳп тургандыгына таңдангандай карап тур-

ду да: – Эмне дейсиз? - деди. – Эмне дейин? Дей 

турган менде ал барбы? Ѳз кѳрүмдү ѳзүм казыптыр-

мын, кайыр. Жаш ѳмүр жалындабай жайына жатсын, 

- деп, секирип аңдын ичине түштү да, – таамай ат! 

Мугалим ушул текстке окуучулардын көңүлүн 

бурдуруп, эгер силер Каныбектин ордунда болсоңор 

кандай айла кылат элеңер? деген суроо бергенде: 

окуучулар тѳмѳнкүдѳй варианттарды айтышат: 

1. Эгерде мен Каныбектин ордунда болсом, 

ѳлүмдѳн коркпойт болчумун. Ѳмүр бою кыйналып-

кысталып жүргүчѳ ѳлүп калуу артык. Ал туура кыл-

ган. 

2. Жан деген кыйын да. Ѳлүш эле оңой бекен. 

Мен алыс жакка качып кетип, тынч жашоого аракет 

кылмакмын. 

3. Эмне үчүн мен Зуннахун бекке унчукпай ту-

руп эле ѳлүп калышым керек? Мен бекти ѳлтүрүп 

туруп, анан ѳзүм ѳлмѳкмүн. Ошондо бектер кулдар-

дан коркушуп, аларга жакшы мамиле кылып калыш-

мак.  

Мугалим: Автор башкы каармандын ѳлүм ал-

дында турса да кайраттуу, чечкиндүү, коркок адам 

эмес экендигин даңазалаш үчүн, бул эпизодду киргиз-

ген. Анын образында фольклордук элементтердеги 

баатырлардын образына мүнѳздүү кѳрүнүш чагыл-

дырылып жатат. Себеби, К.Жантѳшевдин бул чыгар-

масында фольклордук элементтер кѳбүрѳѳк орун ал-

гандыгын тана албайбыз. Каныбектин образы роман-

да боорукер, гуманист адам катары кѳрсѳтүлѳт. Ал 

бирѳѳгѳ кара санап, жамандык кылган эмес. Анын бул 

сапатын мугалим факты менен далилдеш үчүн 

«Каныбек качканда» деген бѳлүмгѳ бурат. Анын кѳп-

тѳн бери күткѳн мүдѳѳсү ишке ашпады. Улуу-Чаттан 

атасынын мүрзѳсүн да, энесин да таппады. Каныбек 

тору аланы минип чыны менен эле качып чыккан. Би-

рок, качуунун аягын кыскартуу керекпи же узартуу 

керекпи деген суроону чече албады.  

«Кана, эмне кылуу керек? Качуу керекпи же кай-

ра кошко баруу керекпи? Эгерде качсам, анда кимди-

кине барып баш калкалоо керек?.. Түлкүбек гана эмес, 

анын жакындарына да барууга болбойт. Эгер энем 

ѳлүп калса, бет алган тараптан багым ачыл деп кете 

берсем, анда келечек күндѳр эмне болмок? Атамдан 

бетер алдейлеп келген Самсахундун күнү эмне бол-

мок? Эгер мен качпай Айдарбек датканын колуна бар-

сам, андагы кѳргѳн күндѳр кандай болмок?..» Каны-

бектин ички монологун окуучуларга мугалим кѳркѳм 

окуп берген соң, аларга мындай суроолор менен кай-

рылат. Каныбек эмнеге качты? Эмнеликтен ал кайра 

келүүгѳ мажбур болду? Каныбектин кайра келишин 

туура деп эсептейсиңерби? Окуучулардын жообу тѳ-

мѳнкүдѳй болду: 

1. Кыйынчылык күндѳ да ал Самсахундун кыл-

ган жакшылыгын унуткан жок, аны баалай билди, 

ошон үчүн ал кайра келди.  

2.  Каныбектин качышы Самсахундун ѳлүмү ме-

нен аяктамак. Ошондуктан, ал кыйынчылык күндѳ да-

гы жолдошчулугун унутпай, аны ѳлүмгѳ кыйган жок, 

качып кетүүгѳ дити барган жок.  

3.  Анын кайра келишин туура деп эсептейм. Ал 

Айбадакты, Самсахунду, Анарханды таштап кете ал-

ган жок. Каныбек уяттуу, адамкерчиликтүү, жолдош-

чулукту баалай билген адам экендигин ушул жерден 

байкасак болот. 

Мугалимдин сѳзү: Мугалим анын боорукерли-

гин аныкташ үчүн окуучуларга Алымга, Чоң Койчуга, 

Чолок Акматка, Адылга, Кубатка, Чокого, Жумага, 

Жолойго жасаган мамилелери аркылуу түшүндүрүү-

сү зарыл. Каныбектин Айдарбек даткага кул болуп ке-

лиши, анын кѳз карашынын кеңейишине, кичине бол-

со дагы турмушту аңдап билишине алып келет. Чоң 

Койчудан Айдарбек датканын койлорун ѳткѳрүп 

алып, мал артынан түшкѳн Каныбек «Чом жоголгон-

до» деген бѳлүмдѳ бирѳѳнүн бир учук жибине кара 

санабаган Жоробайды чомду уурдады деген айып 

менен жазага тартышын кѳрүп, атасынын кичинесин-

де айткан «Алай жердин бейиши анда кул жумшоо, 

зордук-зомбулук кылуу жок, бардык адамдарды ади-

лет андан жыргал» … - деген сѳздѳрү жѳн жеринен 

айтылгандыгына; кайсыл тарапта болбосун теңсиз-

дик, адилетсиздик, кул жумшоо күчѳгѳндүгүнѳ толук 

ынанат. Жыл ѳткѳн сайын ал чѳйрѳсүндѳгү адамдар-

дын оозуна алына баштайт. Автор башкы каармандын 

эч кимден тартынбаган мүнѳздѳрүн «Эшендердин кы-

лыгы» бѳлүмүндѳ жана «Айымбачанын тоюнда» де-

ген бѳлүмүндѳ ѳгүз минип алып улак тартышы, кѳпкѳ 

чейин безилдеп ырдап, Сооронбай болуштун кызына 

токмок салышына элдин баары таң калышат. Автор 

анын тайманбастыгын ачык кѳрсѳткѳн. Айдарбек дат-

ка аталаш агамдын ар-намысын тепсеп, эл алдында 

Сооронбай болуштун кызын ыза кылды деп айып 

коюп, алачыгын ѳрттѳтүп, ѳзүн таяктатып, жары 

Бегайымдын башын ачып, Эшенге тѳртүнчү аялдыкка 

нике кыйдырат. Бул окуя Каныбекти катуу намыстан-

дырып, анын качып кетиши эркиндик жашоону 

каалаган каармандын эң негизги максаты экендигин; 

бул максат-мүдѳѳ бир гана Каныбектики эмес, жалпы 

«шордуулардын» аруу-тилеги экендигин; Ак-Жалды 

минип качышын Айдарбек даткадан ѳч алышына 

байланыштуу чагылдырылган эпизоддордун маани-

маңызын окуучуларга терең түшүндүрүп, жазуучунун 

каармандын образына кошкон тайманбастык, чечкин-

дүүлүк мүнѳзүн ачып бере алгандыгына кѳңүл буруу 

шарт. Ушул жагдайда мугалим окуучулар менен тѳ-

мѳнкүдѳй суроолордун негизинде баарлашуу ылай-

ыктуу. Каныбек Ак-Жалды минип алып кайда барат? 

Ал келечегин ойлодубу? Сен Каныбектин ордунда 

болсоң эмне кылат элең? Эксперимент кылган класс-

тардагы окуучулардын жооптору: 

1. Каныбекти бардык жагынан турмуш кыста-

ды. Аргасыздан ал ѳлүмгѳ да макул болгондуктан, 

Айдарбек датканын «кѳзүнүн карегиндей сактаган» 

Ак-Жалын минип качты. Эркиндик үчүн аракет кыл-

ган кыргыз жигитинин кылган иши туура. Себеби, 

кыргызда «эр жигит эл четинде, жоо бетинде» деген 

макал бекеринен айтылбагандыр. Мурдагы замандар-

да эр жигит кайда болсо даяр турган. 

2. Качканда деле Каныбек эмнеге жетишмек, 

ага ким жардам берет, ѳз ѳмүрүнѳ ѳзү балта чаап жат-

пайбы. «Заманаң бѳрү болсо бѳрү бол, түлкү болсо 

түлкү бол» дегендей ѳз башына мүшкүл ишти жүктѳ-

бѳй, тынч жашаш керек болчу.  

Мугалим: Автор каарманга фольклоризмдин ай-

рым элементтерин пайдаланбай койгон эмес. Натый-

жада, фольклордук чыгармаларда Каныбектин обра-

зына мүнѳздүү эч нерседен коркпогон баатырдык 

мүнѳз кѳрсѳтүлгѳн. Экинчиден, биздин ата-бабала-

рыбыздын тарыхында «уят ѳлүмдѳн катуу», «намыс 

эрди ѳлтүрѳт» деген сапаттар азыркы күндѳ дагы кыр-

гыздын чыгаан атуулдарынын турмушунан кездеш-

тиребиз. Каныбектин качышы анын тагдырына чоң 

жаңылык алып келди, кѳптѳн бери кѳрүүгѳ зар болгон 

энесине жолукту, Сакадай деген карындашы менен 

таанышты. 

Романдын 3-бѳлүмүндѳ Каныбек Түлкүбектин 

жардамы менен кармалып, абакка түшѳт. Алым менен 

Анархандын иш билги, аракеттеринин аркасында бо-

шотулат. Үч ай бою бий ѳкүлдѳрүнѳн жашынып, за-

мандын адилетсиздигине, зулумдугуна, каардуулугу-

на, теңсиздиктин күндѳн-күнгѳ күчѳгѳндүгүнѳ наалат 

айтып, канткенде зарлаган эл эркин жашап, кабак-

каштары ачылат деген ой күн-түн дебей башын оорут-

ту, тынчсыздандырды. Ушундай кыйналып, акыл ко-

шор киши жок болуп турган кезде анын тагдырына 

Акмат жолукту. Ал мурда эле Каныбекке кат тааны-

тып, орус элинин кѳркѳм чыгармаларын айтып берип, 

турмушту ар тараптуу кароого үндѳгѳн. Бул жолу ал 

орус революционерлери жѳнүндѳ маек куруп, Каны-

бектин революция тууралуу кѳз карашынын калыпта-

нышына шарт түзүп, биримдик күчтүн, ынтымактын 

негизинде бардык кыймылды жеңүүгѳ боло турган-

дыгын таржымалдайт. Мугалим класста Каныбектин 

революциялык кѳз карашынын калыптана электигин 

(Каныбектин ыстарчын Алымбектин, элүү башылар 

Кулбарак менен Тагайдын аттарын жыгып алуусу, 

Айдарбек менен Сооронбай датканын жылуу сѳздѳ-

рүнѳ ишенип, «мылтык оозун ѳбүшүп, ант беришип 

дос» болушу ж.б.) чагылдырган эпизоддорго окуучу-

лардын кѳңүлүн бурдуруп, Каныбектин образына 

тиешелүү сапаттарды ачып берүү керек. Маселен, 

мугалим окуучуларга тѳмѳнкүдѳй суроолорду берген-

де, эксперименттик класстар ѳз ой-пикирлерин ачык-

айкын айтып беришти. Каныбектин Айдарбек датка 

менен Сооронбайга алданышы анын ишенчээктигиби 

же аңкоолугубу? Окуучулардын жооптору: 

1. Ѳмүр бою дили таза болуп келген Каныбек 

элдин баарын ѳзүндѳй кѳрдү. «Жакшы сѳз жан эрги-

тет, жаман сѳз жан кейитет» дегендей чындап эле 

Каныбек алардын жылуу сѳзүнѳ ишенди. 

2. Каныбек кекчил эмес, ага бирѳѳ канчалык жа-

мандык кылса деле аны кечирип, ѳзүнүн тегерегинде 

душмандын болушун каалабаган ак кѳңүл адам десек 

болот. 

Мугалим: Эзүүчү тапты жоготуп, адилеттүү, 

теңчилик заманды орнотуу үчүн тынчтык жолу менен 

эле жаңы замандын орноп калышын тереңдеп түшүнѳ 

элек, анын революциялык кѳз карашы али жетиле 

элек. Адамдардагы мүнѳздүн ар тараптуу болоруна да 

кѳзү жетпеген Каныбек бул жолу боорукерлик менен 

ишенгендиктин арты менен зулумдарга алданды, аң-

коолук кылды десек жаңылышпайбыз. Анын турмуш-

тук тажрыйбасы али жетиле электигинен, ѳз башына 

ѳзү балта чапты. Сибирге туткунга кетти. Каныбектин 

Сибирдеги мезгили революциянын чыныгы каарманы 

болуп калыптанышына шарт түзүлѳт. Ар улуттун ѳкү-

лү болсо дагы ал жердеги Муслимахун, Давиденко, 

Эрнст, Иванов ѳңдүү жолдоштору ага дайыма кайрат 

берип, бири-бирине жѳлѳк-таяк болуп, жаңы заман-

дын «жылт» эткен карааны кѳрүнѳѳрүнѳ ишенишип, 

кандай кыйынчылык болсо дагы бири-бирин алга 

сүрѳшѳт. Каныбек кѳпчүлүк учурда катуу ойлонуп, 

терең үшкүрүп кайгынын казанында кайнап жатканда 

Муслимахун мындай деп кайрат берет: «–Каныбек! 

Эмне селдейип турасың? Сен мындай ачуу ойчул 

болбо, ар бир ачуу кайгы, телмирткен терең ой, адам-

дын ѳмүрү үчүн уу болуп эсептелет, Кел, мындай 

отур! Баягы кыздын ойнундагы ырдадым деген 

ырыңды ырдачы! – деди Эрнст…». 

Туткунда жатса дагы бири-бирине акыл кошуп, 

революционерлердин мамилелеринен чыныгы дос-

туктун кѳрүнүшүн автор ачык-айкын чагылдырат. 

Каныбектин алыста жүрсѳ дагы ѳз күнѳѳсүн мойнуна 

алып, кеч болсо дагы анын таптык кѳз карашы калып-

танып, келечектен үмүтүн үзбѳй, кат менен болсо 

дагы ѳмүрлүк жарына күч берип жаткандыгын муга-

лим Анарханга жаңылган катты кѳркѳм окутуу менен 

анын образындагы айрым бир элементтерге кѳңүл 

бурат. 

Каныбек жаңы заманды куруу үчүн тышкы душ-

мандарга каршы орус-герман согушунда взводдун 

командири катары кызмат кылат. Ал жерден жарадар 

болуп алты ай госпиталда жатканда, билимин андан-

ары ѳнүктүрүп, кѳп нерсени аңдап-билүүгѳ жетишүү 

үчүн бир нече китептерди окуйт. Ал адегенде госпи-

талдан согушка жараксыз деген справка бергендик-

тен, Ош тарапка жашырынып жүрѳт. Жуманын жар-

дамы менен бүт оорусунан элдик медицинанын неги-

зинде айыгып, ден соолугун чыңдап алган соң, ѳзүнүн 

тегерегиндеги чечкиндүү, тайманбас жигиттерди топ-

топ, жалпы элдин азаттыгы үчүн күрѳшкѳ чыкканды-

гын романдан окуп берүү менен ага мүнѳздүү чыныгы 

кыргыз жигитинин образынын жандуу чагылдырыл-

гандыгына токтолуп, Каныбектин образында пат-

риоттуулук, гуманисттик, ѳжѳрлүк, аракетчилдик 

сапаттар топтолгондугун мугалим окуучуларга ком-

ментарий сабактын негизинде түшүндүрсѳ, окуучу-

лар ѳзүлѳрүнѳ керектүү таалим-тарбияга үндѳгѳн 

идеяларды алышып, келечекте алар эл-жерин корго-

гон  патриот  атуул  болууга  далалат кылышат. 

